	Sr. D. José Luis Mira Lema

	Director Xeral de Educación, Formación Profesional e Innovación Educativa

	Xunta de Galicia


Estimado Sr. Director Xeral:

Dirixímonos a Vostede para amosar a nosa preocupación polos prexuízos que para o desenvolvemento das materias de Cultura Clásica, Latín e Grego se derivan das novas normas que regulan o ensino secundario en Galicia.

Tanto na ESO (Orde do 6 de setembro de 2007 ) coma no Bacherelato (Orde do 24 de xuño de 2008) fíxanse criterios excesivamente ríxidos no que atinxe ao número mínimo de alumnos/as esixible para constituir un grupo. Por iso queremos expresarlle as seguintes reclamacións:

· Modificación do número mínimo de alumnos para poder impartir na ESO as materias optativas (C. Clásica) e opcionais (Latín 4º).

· Modificación do número mínimo de alumnos para poder impartir no Bacharelato materias propias de modalidade (Grego I e II, Latín I e II). 

· Supresión da obrigatoriedade da Historia do Mundo Contemporáneo (1º bacharelato) e Xeografía (2º de bacharelato).
A ratio de alumnos que se esixe para formar grupo nas optativas e opcionais na ESO   (unha optativa con 10 alumnos/as impártese,  entre 5 e 10  necesítase  permiso da Delegación correspondente e con menos de 5 alumnos/as non se permite o grupo) é claramente lesiva para a materia de Cultura Clásica e de Latín de 4º de ESO. Reclamamos que con 5 alumnos/as se poida impartir sempre e con menos de 5 se autorice sempre que un profesor de linguas clásicas con disponibilidade horaria se poida facer cargo da materia de Cultura Clásica e de Latín.
A ratio de alumnos que se esixe para formar grupo nas matérias propias de modalidade de bacharelato é de cinco e con menos hai que pedir permiso á Delegación. Reclamamos que se permita impartir esas matérias con menos de cinco sempre que o profesorado de linguas clásicas se poida facer cargo delas.
As consecuencias desta rixidez agrávanse no caso dos estudos de linguas clásicas no Bacharelato. O Latín e o Grego son materias que o alumnado da modalidade de Humanidades e Ciencias Sociais pode elixir dentro das chamadas “materias propias da modalidade”. Esta elección é doada en todas as comunidades autónomas agás na nosa. En Galicia o Decreto 126/2008, do 19 de xuño impón dúas materias  que o alumnado deberá cursar obrigatoriamente (Historia do Mundo Contemporáneo en 1º e Xeografía en 2º). Deste xeito as posibilidades de elección das linguas clásicas resultan severamente limitadas. Reclamamos que polo menos en 2º de bacharelato non haxa ningunha “propia de modalidade” que sexa obligatoria.

Asemade cremos que é de xustiza e, dende calquera punto de vista, razonable que a Cultura Clásica, Latín e Grego sexan impartidas por profesorado especialista.

Os estudos clásicos constitúen un factor fundamental no proceso formativo dos nosos estudantes de secundaria. A súa presenza responde á vontade de que a formación das novas xeneracións se manteña arraigada na tradición humanista occidental. As materias ás que nos referimos son practicamente as únicas que manteñen o vínculo coas orixes greco-latinas sen as que a nosa cultura nin se entende nin se xustifica. Cremos que o seu intrínseco valor educativo fainas merecedoras dun tratamento particular e unha especial protección. Resultaría, polo demais, absurdo e desmoralizador que en centros que dispoñen dun profesorado especializado se lles impida realizar o traballo para o que foi seleccionado por causa dos ríxidos criterios arriba mencionados.

A partir destas consideracións apelamos á Vostede para que estudie a posibilidade de modificar as normas promulgadas polo anterior goberno da Xunta de Galicia xá que pensamos perxudican gravemente ás nosas matérias.

